
ФАКТОРЫ ВЫЗЫВАЮЩИЕ ТРЕВОЖНОСТЬ У УЧЕНИКОВ

В статье дана характеристика одной из эмоциональных состояний человека, как тревожность, анализируется различные теории тревожности, влияние тревожности на производительности различных видов деятельности, в том числе и учебной деятельности. 

FACTORS CAUSE ANXIETY IN STUDENTS

The paper presents the characteristics of a person's emotional states such as anxiety, analyzed different theories of anxiety, anxiety impact on the performance of various activities, including training activities.

Шахс учун турли нарсалар ҳақида ташвишланиш қобилияти хосдир, бу эса унинг ҳаётга бефарқ муносабатда эмас эканлигидан далолат беради. Бироқ бу ташвишланиш баъзан ноадекват шаклда бўлиши, яъни шахс бу ҳолатни таъсиротларга нисбатан юқорироқ даражада бошидан кечириши мумкин. 

Кўпинча хавотир тушунчаси ёқимсиз ички эмоционал тусдаги ҳолат сифатида қаралади, бу ҳолат эса зўриқиш, нотинчлик, ғамгинликни ҳис қилиш тарзидаги физиологик жиҳaтдан асаб тизимининг фаоллашуви сифатида тавсифланади. Хавотирланиш ҳолати инсон муайян қўзғатувчини ўзида хатар, тайзиқ, зиён элементи, хавотирланиш ҳoлaти сифатида идрок қилиши натижaсида келиб чиқади. Хавотирлик вақт ва интенсивлиги бўйича ўзгариб боради.

Шахснинг психик жиҳатдан соғлом бўлиши кўп жиҳатдан унинг эмоционал ҳолатига боғлиқдир. Бизга маълумки, инсон зотига нимадандир хавотирланиш, нотинчлик, безовталаниш хос бўлиб, бу ҳолат стрессли вазиятларга эмоционал реакция тарзида намоён бўлади ва интенсивлиги, динамикаси турлича бўлиши мумкин. Шунга мувофиқ хавотирланиш даражасининг ортиб кетиши шахсдаги эмоционал, асаб психик бузилишларига олиб келади. Айниқса бу ҳолат илк ўспиринлик даврида кўпроқ кузатилиб, уларнинг катталик ҳаёти йўналишини танлаш, имтиҳон олди хавотир ва қўрқувларга боғлиқ бўлади.

Хавотирланиш муаммоси бўйича бир қатор психолог олимлар томонидан тадқиқотлар олиб борилган бўлиб, уларда турлича ёндошув ва қарашлар илгари сурилган. Жумладан Ч.Д.Спилбергер (1968) нинг фикрига кўра, бу ҳолат зўриқиш, нотинчлик, ғамгинликни ҳис қилиш тариқасида физиологик жиҳатдан автоном асаб тизимининг фаоллашуви сифатида тавсифланади. Хавотирланиш ҳиссий ҳолати ўзида хавф, тайзиқ, зиён элементлари сифатида идрок қилиш натижасида вужудга келади.

Шахс хислати сифатидаги хавотирланиш ҳолатини қанчалик тез-тез ва интенсив равишда юзага келишига қараб аниқлаш мумкин. Хавотирланиш ҳолати ёрқин ифодаланган шахс атрофимизни ўраб турган оламни хавф-хатар, қўрқинч, таҳлика натижасида идрок қилишга мойил бўлади.

Хавотирни хавотирланишдан фарқлаш зарур. Агар хавотир бу боланинг безовталанишининг эпизодик кўриниши бўлса, хавотирланиш мустаҳкам ҳолат ҳисобланади. Масалан, болада байрамда чиқиш қилишдан олдин ёки синф тахтаси олдида жавоб беришда безовталаниш ҳоллари кузатилади. Бироқ бу безовталик ҳар доим ҳам намоён бўлмайди, баъзида айни шундай вазиятда у сокин бўлиши ҳам мумкин. Бу хавотирнинг ўзига хос кўринишидир. Агар хавотир ҳолати тез ва турли вазиятларда (синф тахтаси олдида жавоб беришда, нотаниш одамлар билан мулоқотда ва ҳоказоларда) такрорланса, у ҳолда хавотирланиш ҳақида гапириш мумкин.

Хавотирланиш қандайдир муайян вазият билан боғлиқ бўлмайди ва деярли доим намоён бўлади. Бу ҳолат одамга фаолиятнинг ҳар қандай кўринишида хамроҳ бўлади. Қачонки одам аниқ бир нимадандир қўрқса, биз қўрқувнинг кўриниши ҳақида гапирамиз. Масалан, қоронғиликдан, баландликдан, нотаниш жойдаги қўрқув ва бошқалар.

К.Изард “қўрқув” ва “хавотир” атамаларининг фарқини шу тарзда тушунтиради, хавотир бу баъзи ҳисларнинг уйғунлашуви, қўрқув эса фақат шу ҳислардан биридир. Қўрқув одамда исталган ёшда ривожланиши мумкин, бир ёшдан уч ёшгача бўлган болаларда тунги қўрқувлар, ҳаётнинг иккинчи йилида А.И.Захаров фикрига кўра, бир мунча кўпроқ кутилмаган товушлар, ёлғизлик, оғриқ ( шу билан боғлиқ тиббий ходимлардан қўрқиш) дан қўрқув намоён бўлади. 3-5 ёшдаги болалар учун ёлғизликдан, қоронғулик ва бўш жойдан қўрқув характерлидир. 5-7 ёшдаги болаларда ўлимдан қўрқув етакчи бўлади. 7 ёшдан 11 ёшгача бўлган болалар уларни қўллайдиган ва тушунадиган одам бўлмасликлари мумкинлигидан қўрқадилар (А.И.Захаров). Ҳар бир болага муайян қўрқувлар хос, бироқ агар улар жуда кўп бўлса, унда боланинг феъл-атворидаги хавотирлик кўринишлари ҳақида гапириш мумкин.
Ота-оналарнинг талаблари ва кутишларининг таҳлили шуни кўрсатадики, улар фарзандидан кўп нарсаларни кутадилар ва катта талаблар қўядилар.

Масалан, ҳар бир ота-она фарзандлари “аълочи» бўлишини, доим «биринчи» бўлишини хоҳлайдилар ва кутадилар. Жумладан, мураккаблаштирилган таълим дастурлари ҳам ўқувчилар олдига катта талаблар қўяди. Мактабнинг ва ота-оналарнинг талаблари болалар томонидан интериоризацияланади. Бу эса боланинг ўз-ўзига бўлган талабининг ошишига олиб келади. Бола ўзини хато қилиш ҳуқуқидан маҳрум қилади, у ҳар қандай ўқитувчи топшириғини бажара олмасликдан хавотирлана бошлайди. Хавотир эса ўзлаштириш кўрсаткичининг тушиб кетишига сабаб бўлади. Бу эса ўз ўрнида унинг ўзига-ўзи берадиган баҳосининг пасайишига олиб келади.

Бундай ўқувчилардаги эмоционал бузилишларни бартараф этиш, профилактика қилиш, нафақат уларнинг ўзига, балки уларнинг ота-оналари, ўқитувчилари зиммасига ҳам катта мажбурият юклайди. Бунда ота-оналарнинг диққатини боланинг ёшига хос хусусиятларига ва имкониятларига қаратиш лозим бўлади. Оилалар билан ишлашда муҳими оилавий қоидаларни, меъёр ва қадриятларни, уларнинг болага бўлган талабларни мақсадга мувофиқ меъёрга келтириш, муносабатларни танқидсиз яхшилашга йўналтириш керак.

Ҳозирги вақтгача хавотирланишнинг пайдо бўлиш сабаблари юзасидан муайян нуқтаи-назар ишлаб чиқилмаган. Аммо кўпчилик олимлар мактабгача тарбия ва кичик мактаб ёшидаги болаларда хавотирланишнинг асосий сабабларидан бири болалар ва ота-оналарнинг муносабатидаги бузилишда деб ҳисоблайдилар.

“Мактаб ўқувчисининг ҳиссий турғунлиги” китобининг муаллифлари Б.И.Кочубей ва Е.В. Новикова хавотирланиш болада ички низоларнинг мавжудлиги оқибатида ривожланади деб ҳисоблайдилар ва қуйидаги ҳолатларда ифодаланади деб кўрсатади:

1. Ота-оналар ёхуд ота-она ва мактаб (мактабгача тарбия муассасаси) томонидан тақдим этиладиган қарама-қарши талаблар, масалан, ота-она болани ўзини ёмон ҳис қилаётгани учун мактабга юбормайди, ўқитувчи эса журналга “икки” баҳо қўяди ва бошқа болалар иштирокида дарс қолдиргани учун тергайди.
2. Нотинч (кўпинча юқори) талаблар. Масалан, ота-оналар болага аълочи бўлиши кераклиги ҳақида қайта-қайта такрорлайдилар, ўғил ёки қизлари нафақат “беш” баҳо олишлари, балки синфдаги энг яхши ўқувчи эмаслигига кўника олмайдилар.
3. Болани камситувчи ва уни тобе ҳолатга қўювчи салбий талаблар. Масалан, тарбиячи ёки ўқитувчи болага: “Агар сен мен йўқлигимда ким ўзини ёмон тутганлигини айтиб берсанг, сенинг бошқа болалар билан уришганингни онангга айтмайман”, дейдилар.
Мутахассисларнинг фикрича, мактабгача тарбия ва кичик мактаб ёшида ўғил болалар, 12 ёшдан кейин эса қиз болалар анча хавотирлидирлар. Бунда қиз болалар ўзаро бошқа одамлар билан муносабат юзасидан ҳаяжонланадилар, ўғил болаларни эса кўпроқ даражада зўравонлик ва жазо хавотирга солади. Ножўя ҳатти-ҳаракат содир этган қизларни ойиси ёки педагог у ҳақида ёмон фикрга боришлари, дугоналари у билан ўйнашдан воз кечишлари ташвишга солади. Бундай вазиятда ўғил болалар кўпроқ катталар уларни жазолашлари ёки тенгдошлари уришларидан қўрқадилар.
Бу эса ўқув йили бошланганига олти ҳафта бўлгач ўқувчиларда хавотирланиш даражасини кўтарилишига сабаб бўлиб улар 7-10 кунлик таътилга эҳтиёж сезадилар.
Боланинг хавотирланиши унинг атрофидаги катталар хавотирлилигининг даражасига боғлиқ. Педагог ёки ота-онанинг юқори хавотирлилиги болага ўтади. Ҳайриҳох муносабатда бўлган оилалардаги болалар тез-тез жанжал бўладиган оила болаларидан кўра камроқ хавотирланадилар. Шуниси қизиқки, ота-оналар ажрашгач, оиладаги жанжаллар тугаганида ҳам боланинг хавотирланиш даражаси пасаймайди, аксинча бирдан ошиб кетади.
Психолог Е.Ю.Брель шундай қонуниятни аниқлади: агар ота-оналар ўз ишлари, яшаш шароитлари, моддий аҳволларидан қониқмасалар болаларнинг хавотирланиши янада ортар экан. Эҳтимол, шунинг учун ҳам бугун хавотирланиш даражаси юқори бўлган болалар сони узлуксиз ошаётгандир. Оилада ота-она тарбиясининг ҳукмрон усули ҳам боланинг ички ҳотиржамлигига ёрдам бермайди.
Шундай фикр мавжудки, ўқув фаолияти билан боғлиқ хавотирланиш мактабгача таълим ёшидаёқ шаклланишни бошлайди. Бунга тарбиячининг фаолият услуби ва юқори даражадаги талабчанлик ҳам кўмаклашиши мумкин. Бундан ташқари ота-оналар кўп сонли ўқитувчиларни ёллайдилар, болани соатлаб турли топшириқларни бажаришга мажбур қиладилар. Боланинг чиниқмаган ва бундай жадал таълимга тайёр бўлмаган организми бардош беролмайди, гўдак касал бўлади, ўқишга иштиёқи йўқолади, яқинлашиб келаётган ўқув мавсуми юзасидан хавотири жадал ортади. Хавотирлилик невроз ёки бошқа психик бузилишлар билан алоқадор бўлиши мумкин. Бундай ҳолларда тиббий мутахассис ёрдами зарур бўлади. 

